
КЫРГЫЗДЫН БОЗ ҮЙҮ ЖАНА АНЫН ДҮЙНӨЛҮК МАДАНИЯТТЫН АЛКАГЫНДАГЫ 

ЭЭЛЕГЕН ОРДУ 

МЕСТО КЫРГЫЗСКОЙ ЮРТЫ И ЕЕ УКРАШЕНИЙ  

В СФЕРЕ МИРОВОЙ КУЛЬТУРЫ 

 THE KYRGYZ YURTA AND ITS JEWELRY A ROLE IN THE SPHERE TO WORLD 

CULTURE 

 

Аннотация: Макалада кыргыз улуттук көркөм кол өнөрчүлүгүнүн тарыхы, басып 

өткөн жолу, маданияты, улуттук баалуулуктары, материалдык жана руханий байлыгы болгон 

боз үй жөнүндө сөз болот. Боз үйдү жасоонун технологиялык жолдоруна, ыкмаларына кеңири 

токтолуп, ар бир бөлүктөрү боюнча кеңири маалымат айтылат. Мындан сырткары кыргыз 

элинин боз үйү туралуу айткан илимпоз-окмуштуулардын илимий - философиялык ой 

толгоолору, макал-лакаптар камтылып, жаштарды жана мектеп окуучуларын жогорку рухта 

тарбиялоодо элдик көркөм колдонмо – жасалга өнөрүнүн орду туралуу сөз болот. 

Аннотация: В статье идет речь о юрте, о истории прикладного искусства, ее ход 

развития, культуре, о национальных ценностях, о материальной и духовной богатстве. 

Технологические пути, методы изготовления юрты, повествуется о деталях юрты. А также, 

использованы научно-философские мысли исследователей - ученных и пословицы. Речь идет 

о роли декоративно-прикладного искусства при воспитании учащихся и моледежи. 

Annotation: In article there is a speech about a yurta, about stories of applied art, its process, 

culture about national values, about material and spiritual wealth. Technological ways methods of 

production of yurta. And also scientific and philosophic thoughts of researchers of scientists and a 

proverb are used. It is about an arts and crafts role at education of pupils and youth. 

Негизги сөздөр: улуттук баалуулук, руханий маданият, архитектура, дизайн.  

Ар бир улуттун өткөн тарыхы жана өз маданияты болоору чындык. Калыптанган 

маданиятты асырап алуу жана келечегине кам көрүү – эстүү ата уулунун жана ар улуттун 

карандай парзы. Элдик санаат (искусство) – улуттук маданияттын ажырагыс бөлүгү. Ал 

биздин элдердин байыркы маданиятын, анын ички дүйнөсүн, көркөм ой жүгүртүүсүн, элдин 

мүнөзүн, анын тектештик байланыштарын көз алдыбызга келтирүүчү тарыхый эстелик катары 

өтө баалуу. 

Тарых - элибиздин алмуздактан берки баскан жолун, өткөн жашоо тиричилигин, татаал 

тагдырын жана азыркысын кабарласа, маданият ошол элдин материалдык жана рухий алтын 

казынасынан баян айтат. Маданияттын алтын казынасын эл түзөт жана кылымдан кылымга 

көкүрөгүндө сактап келет. Байыркы тарыхы мол кыргыз эли башынан бай маданият күткөн. 

Биз ушул доорго бабалардын баскан жолу менен жеттик, кудрет-деми, калтырган 

мурастарынан, рухий дүйнөсүнөн кубат алып келдик [6].  

Маданият бул – адам баласынын жашоосундагы ой-санаасынын, кыялынын, таалим-

тарбиясынын, тиричилигинин, эмгегинин сулуулугун, жагымдуулугун жана жаратылыш 

менен болгон мамилесин аныктаган түшүнүк. Маданият материалдык жана рухий маданият 

болуп экиге бөлүнөт. Материалдык маданиятка адам баласынын кол менен жасаган бүткүл 

жумушу, эмгек куралы, кийимдери, үй-жайы, мындайча айтканда, архитектура, дизайн 

жасалгалары кол өнөрчүлүгү ж.б. камтылат.  

Бабалардын байыртан берки боз үйү негизинен элдин материалдык маданиятына кирет. 

Илгертен бери кыргыз баласынын оокат-тиричилиги жана өмүрү боз үйдө өттү. Боз үй б.з.ч. 

сактардын, хундардын, кыргыздардын, үйсүндөрдүн, дөөлөстөрдүн учурунда эле [6] болгон. 

Боз үй көчмөн элдердин биргелешкен акыл оюнан жаралган, жеңил десең жеңил, чечкенге 

тиккенге оңой, жайында салкын, кышында жылуу, жөнөкөй. Ата-бабалардын бизге калтырган 

улуу мурасы, ыйык куту жана кол өнөрчүлүгүнүн туу чокусу. 

Кыргыздардын табият менен шайкеш жашаганына, жакындыгына боз үйдөн улам 

ынанасың, боз үйдүн ичинен төбөңдү карасаң түндүгүнөн көк асманды, күндүз күндү, түнү 

айды көрөсүң, көлдөлөң менен ала кийизибиз көк шибер алдыңда жатат. Сыртка чыксаң кең 

дүйнө шарт ачылат. Боз үйдүн ичинде олтуруп, чагылгандын чартылдаганын, шамалдын 

улуганын, булактын шыгыр үнүн, булбулдун сайраганын даана угасың [4].  

Боз үй азыркы турпатындай болуп, дароо эле жаралган эмес, нечен доорлорду карытып, 

улам жаңы табылга кошулуп, жыгачы, кийизи, жип-шуусу улам түрлөнүп, барган сайын 

көркүнө чыгып олтурган. Кыргыздын боз үйүн жасоодо кол өнөрчүлүктүн бардык түрү жыгач 

уста, темир уста, саймачы, оймочу, зергерчи ууздары катышкан [1].  

Боз үйдүн керегесине жараша анын көлөмү да аныкталган. Боз үйдүн эң чаканы жана оңою – 

кереге уук баштарын кайчылаштырып жасаган алачык болгон. Боз үйлөр чоң-кичинесине 

карата алтымыш баштан-жүз баш, эки жүз баш деп керегенин башына карата бөлүнөт. 

Сапатына карай тор көз, ара көз, жел көз деп керегенин көзүнө карай айтылат. Үйдүн ичи төр, 

улага, эр жак, эпчи жак деп төрткө бөлүнөт. Төргө кадырлуу меймандар, карыя аксакалдар, 

эпчи жакка казан-аяк кармаган аялдар, эр жакка эркектер, улагага кичүүлөр отурушат. 

Байыркы кыргыздардын боз үйлөрү жасалыш үлгүсү боюнча үйсүндөрдүн үйү жана 

кыргыздардын боз үйү делип аталган. Кыргыздардан сырткары, казактар, кара калпактар, 

монголдор, калмактар да боз үй колдонушат. Бирок алардын боз үйлөрү сырткы көрүнүшүндө 

бираз эле айырмачылык болгону менен ички жасалгасы ар башка. Биздин боз үйдүн керегеси 

кенен, ууктары узун, түндүгү бийик келет. Боз үйдүн жыгачтары негизинен талдан, түндүгү 

арчадан жасалат. Бүктөп койсо, бир төөлүк жүк, көчүп конууга ылайык, тоолуктардын 

сыймыктуу мүлкү – боз үйдүн көлөмү ар кандай болот. Көлөмү боюнча «алты канат», «төрт 

канат», «жүз баштуу», «сексен баштуу» деп айтылат. Бул боз үйдүн чоң-кичинесин далилдейт. 

Боз үйдүн негизги жыгачтары – кереге, уук, босого-таяк, түндүк, каалга жана бакандан 

турат. Үзүк, туурук, түндүк жабуу биригип келип өргө кийизди түзөт. Боз үй эшик чий, канат 

чийлерсиз эпиндүү тигилбейт. Ал эми жип-шууларына эшме-сызма боолору болот да, ансыз 

боз үйдүн жабдуулары бекитилбейт. Адегенде кереге жайылып, аштарына уук учугу менен 

чалып байланат. Босого таяк орнотот. Бакан менен түндүк көтөрүлөт, уук сайылат. Байыркы 

доордо кыргыздарда ак өргөлөргө ат үстүнөн эки-үч балбан туруп түндүктү көтөрүшкөн 

учурлар болгон. Чий тартылган соң, туурдук, үзүк, эшик тыш, түндүк жабуу жабылат. Боз 

үйдүн жыгачынын негизги жердиги тал уругу болуп саналат [2, 44-б]. Мунун бири ак тал өтө 

бышык келет. Көл башында жана тескей тарапта анын жапайы түрү жыш кездешет. Бул өтө 

ичке анан түз өсөт. Ал эми «Турпан» тал айдама талдын түркүмүнө кирет. Анын көчөттөрү 

башка тараптан алынып келинген. Эчки талды болсо жергиликтүү тал деп аташат. Бул тоолуу 

таштак жерлерде өзү чыгат да, ал да бутактанып, эң бышык өсөт. Андан да кара тал өзүнүн 

бышыктыгы, бийик жана октой түз чыккандыгы аркылуу айырмаланат. Боз үйгө керектелүүчү 

тал-теректи күзүндө кыйып даярдап алуу зарыл. Бул учурда өсүмдүк маңызын төмөн карай 

тамырга тартып турган чагы болот.  

Үй жыгачынын негизги бөлүгү кереге жана уук болуп саналат. 

Кереге – болсо, боз үй жыгачынын уук бекитилүүчү төмөнкү бөлүгү. Керегенин диаметри 2,5, 

3,5 см, узундугу 230-300 см, болгон жумуру (56-60) саканактардан (таякчалардан) жасалат. 

Саканактардын баары бир аз ичин көздөй ийилип маталат. Саканактардын ар бири 14-18 см. 

аралыкта бири-бири менен кайчылашкандай кылып, эки жагы түйүлгөн көк менен бекитилет. 

Кереге жайылганда саканактардын кайчылашуусунан төрт жагы бирдей көзчөлөр пайда болот. 

Саканактардын баш жагынан 70-80 см. жеринен ички бети алакандалып (жалпайтылып), ага 

6-12 издүү сай салынат. Керегенин ар бир канаты узуну боюнча 18-20 көздөн, бийиктиги 

(туурасы) боюнча 10 көздөн турат. Жайылган керегенин бийиктиги 2 см. дей, эни 75 см. дей 

болот. Керегенин уук байланчу жогорку ачакейлери – «кереге баш», анын карама-каршы 

төмөнкү бөлүгү – «керегенин аягы» делет. Кереге канаттарын бириктиргенде алардын четки 

саканактары бири-бирине дал келип ашталганда, канат боо менен орой чалып байлап коëт.  

Ал эми уук – болсо, түндүк менен керегени бириктирип турган боолуу узун жыгач. 

Орточо алганда ууктун алаканын (билегинин) керегеге байлануучу жагынан узундугу 45-55 

см, эни 2-3,5 см. келет [2]. Анын аягында – көзөнөкчөсүндɵ жүндөн эшилген, же терилген уук 

боосу болот. Уук керегеге ошону менен байланып бекийт. Керегенин жайылышы аркылуу боз 

үйдүн көлөмү менен көркү аныкталат. Боз үйдүн түндүгүн кармоо ар бир эле чебердин 

колунан келе бербейт. Уук, кереге жасоого караганда түндүк ийүүнүн түйшүгү ашып түшөт.  

Илгери бабаларыбыз теңирим жакшы көргөндүн боз үйүнүн түндүгүнөн кут дешкен. 

Кыргыз рухунда кут касиеттүү делип, байыркылар ага сыйынган. Ал адамдарга, эл журтка 

жакшылык, бак-таалай, ырыскы алып келет, жамандыктан сактайт деп ишенишкен. Кыргыз 

Эл жазуучусу О. Айтымбетов боз үй туралуу кеп кылган жерде бул жарыкчылыкта байыркы 

көчмөндөрдүн дүйнөгө болгон бүтүндөй көз карашы, анын дүйнө таанымы, дүйнөнү 

кабылдашы жана жалпы эле дүйнө жөнүндөгү түшүнүгү жатат. Менимче, түндүгү – Улуу 

күндү, ууктары – Күн нурларын, ал эми төрт бурчтанып турган керегелер – дүйнөнүн төрт 

бурчун (ааламды), ошо керегелерди жабуунун сыртынан кыймылдатпай бек таңган таңуу – 

Асман Кырчоосун (керегени сыртынан айланта таңган арканды акылман бабаларыбыз ошон 

үчүн «кырчоо» атаган) баамдаткан да, а боз үй ичиндеги кыргыз баласы өмүрү өткүчө жылуу 

жай кылган тоголок айлампа – Жерди туюнткан береги боз үйдөй философия эч бир дүйнө 

элдеринде болбосо керек деп айткан. 

 Түндүк - боз үйдүн тигилишинде тең салмакты кармап, анан көз тойгондой көркөм 

көрүнүшү аркылуу калктын көз элегинен өтөт. Кыргыздар түндүк көзүнөн асмандагы айды 

карап, узарып жылдыз санап, космос менен байланышып, ай менен аалам кыдырып өткөн. 

Күндүзү боз үйдүн түндүгүнөн түшкөн күндүн илебинен жылынып олтуруп, асмандагы 

булутту, куштарды узатып, тегеренген нурдун жарыгынан улам бир күндүн мезгилин 

эсептешкен. 

К. Жусупов «Боз үй ичинде бүткүл кыргыздын байыртан берки тарыхы, тиричилиги, 

салты, маданияты, тили, дили, акылмандыгы, ой-акылы жатат» – дейт [4, 80 б.]. 

Кыргыздын боз үйүндөгү ырым, жырымы күчтүү болгон; керегеге бутту артпаган, 

түндүктүн жибин артылбаган, босогону баспаган, түндүктү, баканды аттабаган, отко суу куюп 

өчүрбөгөн, чөмүч менен итке аш куйбаган, тулганы, отту теппеген, шамалды сөкпөгөн, 

дасторконду тескерисинен салбаган, күйгөн отко түкүрбөгөн, жылдыз санабаган, эшикти тээп 

ачпаган, босогого туруп бой кербеген, үйдө ышкырбаган, үйдү айланып чуркабаган ж.б. 

Кыргыздар жакшылык айтканда, «Түндүктөн түтүн үзүлбөсүн», «чамгырагың 

көтөрүлсүн, очогуң өчпөсүн, түндүгүң бийик, керегең бек болсун», «коломтоң 

сапырылбасын». Ал эми суук кабарды билгизгенде, «айыл кызыл кереге болду», «кызыл уук 

болду», ж.б. Ошондой эле каргыш айтканда «Түндүгүң түшсүн» деген сөздөрдү айтышкан. 

Эл оозунда боз үйдүн жабдыктары символ катары колдонулган, мисалы: адамга баа 

бергенде «ууктай узун», «керегеси май болду», «бакандай азамат», «чийдин түбүн тешкен 

жигит», ж.б. дешсе, кээде макал-лакап түрүндө «уугум сага айтам, уулум сен ук, керегем сага 

айтам, келиним сен ук», «кызы бар үй, кымызы бар саба, деп кээде табышмак түрүндө 

«жетимиш кемпир жер тиштейт» деп айтышкан.  

Демек, элдик көркөм кол өнөрчүлүк санааты, жаштарды жана мектеп окуучуларын 

атуулдук, чыгармачыл эмгек жана эстетикалык сезим жактан тарбиялоонун кубаттуу 

каражатына айланууда. Көркөм жасалга кол өнөрү ар бир элдин турмушунда жана тарыхында 

маанилүү орунду ээлөө менен ал өзүнчө бир күчкө ээ болуп, сулуулукта улуттук көркөм 

маданияттын, эң алды менен ошол маданияттын чыныгы демократтык жана гуманисттик 

тенденциясынын маңызын, кайталангыс өзгөчөлүгүн чагылдырат. Ааламдашуу шартында 

келечек муундарды жогорку рухта тарбиялап, тарыхка бай, улуттук көркөм кенчти баалай 

билген атуулдук маанайдагы инсанды калыптандырууда көркөм өнөрчүлүктүн мааниси баа 

жеткис. 

